AR BLEIZ, AL LOUARN HAG AR GAERELL

An deiz arall e oan bet da welout ma hini karet

‘vit goulenn diganti ma dimeziñ

Flastret am eus ur gaerell pa oa-hi o treuziñ an hent

Hep teurel pled d’an dremenidi

‘vel ur peul war vord an hent, sac’het ma c’harr,

Pa oan o varsoñjal ma c’hasoni

Er prad amezek e oa kazeg Michao hag he bouch

O sellout ouzhin en ur vousc’hoarziñ

Dont a raio ar goañv

Dont a raio ar goañv, paotred

Met biken ne glevoc’h ket mui

Ar gaerell o kanañ 

Ar gaerell o kanañ

Trawalc’h hon eus klevet anezhi

An deiz war-lerc’h e oan bet da welout ma hini karet

Evit profañ bleunioù dezhi

Friket am eus ul louarn pa oa-eñ o redek war-lerc’h ur yar

Hep teurel pled d’an dremenidi

‘vel ur peul war vord an hent, sac’het ma c’harr,

Pa oan o varsoñjal ma c’hasoni

Er prad amezek e oa kazeg Michao hag he bouch

O sellout ouzhin en ur vousc’hoarziñ

Dont a raio ar goañv

Dont a raio ar goañv, paotred

Met biken ne glevoc’h ket mui

Ar c’hozh louarn brein o kanañ

Ar c’hozh louarn brein o kanañ

Trawalc’h hon eus klevet anezhañ

An eilantronoz e oan o klask adwelout ma hini karet

Evit ma digareziñ

Kaset am eus ur bleiz d’ar c’hleuz pa oa-eñ o c’hoari biz-meud

Hep teurel pled d’an dremenidi

‘vel ur peul war vord an hent, sac’het ma c’harr,

Pa oan o varsoñjal ma c’hasoni

Er prad amezek e oa kazeg Michao hag he bouch

O sellout ouzhin en ur vousc’hoarziñ

Dont a raio ar goañv

Dont a raio ar goañv, paotred

Met biken ne glevoc’h ket mui

Ar c’hozh bleiz fall o kanañ

Ar c’hozh bleiz fall o kanañ

Trawalc’h hon eus klevet anezhañ

AR RE C’HLAS

(Trad. Barzaz Breizh)

Ar chas a glevan oc’h harzal ! Setu ar soudarded c’hall !

Tec’homp kuit ‘trezek ar c’hoadoù ! Kasomp a-raok hor chatal

Daoust hag eñ, paotred Kernev, e c’houzañvimp da viken

E c’houzañvimp ar vac’herien a wask al labourerien

Gwallet gante hor merc’hed koant ; lazhet mamm ha mab ha den

Lazhet zoken an dud klañv paour, abalamour d’o daouarn gwenn

Tanet gante ti ar beorien ; diskaret ar manerioù

Devet an ed, devet ar foenn, er parkoù hag er pradoù

Laeret zoken traoù an iliz, pilet zoken hon tourioù

Distrujet zoken ar c’harnelioù, ha skignet ar relegoù

Gwastet traoñioù kaer Breizh-Izel, ken druz ha ken glas gwechall ;

Ken na glever mui tro-war-dro mouezh den kennebeut chatal

C’hoazh ma vez droed skuilhañ, hor gwalc’h, daeroù druz d’hon daoulagad

Nemet pa wel skuilhañ daeroù, ar bourc’hiz a skuilh ar gwad

Tevet, ma mamm, tevet, ma zad, ne in ket d’ho tilezel ;

Chom a rin evit ho tifenn, evit difenn Breizh-Izel

Reuzeudik-bras eo bout gwanet, bout gwanet n’eo ket mezhus

Nemet plegañ d’ar skraberien, evel tud lent ha kablus

Mard eo ret monet d’an emgann, emgann a rin ‘vit ar vro

Mard eo ret mervel, e varvin ; kuit ha laouen war un dro

ARABAT DEKONIÑ MEMESTRA

Daoust da bouez ar bec’h bet lakaet war hor c’hein,

Daoust d’ar boan hon eus bet evit e skañvaat,

Souezhet oc’h ne fell ket din kanañ ‘r c’han “broadel“ ?

Arabat dekoniñ memestra !

Daoust d’ar botez-koad a-ispilh ouzh hor c’houzoug,

Daoust d’ar vezh a lakae hor jodoù da ruziañ,

Souezhet oc’h ne fell ket din saludiñ an “triliv“ ?

Arabat dekoniñ memestra !

Pardonit, ma fardonit

Ma n’am eus ket bet kalon

Da lavaret ma fegement deoc’h

Peotramant e trefoedach ar pemoc’h

Pardonit, ma fardonit

Ma selaouan ma c’halon

A lavar din, e-giz hini meur a vBreton,

Breizhad on ha lorc’h ‘zo ennon.

Disneuziet an Arvor ‘vit lojañ an douristed,

Aberzhet an Argoad en anv Sant Ampled,

Souezhet oc’h ne fell ket din lavar “mersi ‘vit pep tra“ ?

Arabat dekoniñ memestra !

Daoust d’ar vro bout troc’h-didroc’h en nespet d’hec’h Istor,

Ur rannvro ijinet ‘vit gwell e treuzwiskañ,

Souezhet oc’h ne fell ket din koll an eñvor ?

Arabat dekoniñ memestra !

Pardonit, ma fardonit

Ma n’am eus ket bet kalon

Da lavaret ma fegement deoc’h

Peotramant e trefoedach ar pemoc’h

Pardonit, ma fardonit

Ma selaouan ma c’halon

A lavar din, e-giz hini meur a vBreton,

Breizhad on ha lorc’h ‘zo ennon.

DALC’HOMP MAT ! !

Glav ‘ra ha plac’hed a zo laleno

Kanomp kamaladed,

Kamaladed ha tud karet

Hor joa a-boan kuzhet

O vezañ Bretoned

Tud eus bro ar c’hrampouezh,

Ar sistr hag ar festoù-noz,
Ar c’habelloù krenn hag ar gweleoù kloz,

Ar chouchenn hag ar meurvein

Sachomp kuit ! setu ma tegouezh mor an douristed

Sachomp kuit ! emañ ar c’hirri-kampiñ o tont d’hon aloubiñ

Rak hor bro leun a dud laouen, daoust ma ra glav bepred,

An hini eo, a blij ar muiañ d’ar C’hallaoued

Glav ‘ra ha plac’hed a zo laleno

Kanomp-ni holl a-gevret

Da zegemer an douristed

Espres ‘vito ‘z omp gwisket

‘giz ar c’hantvet tremenet

Hag e-keit ha ma paeint

Evit traoù mod-kozh

E c’hellint disprizout ar binioù-kozh,

Hor sevenadur, hor yezh

Sachomp kuit ! setu ma tegouezh mor an douristed

Sachomp kuit ! emañ ar c’hirri-kampiñ o tont d’hon aloubiñ

Dalc’homp mat ! Bretoned, chomomp c’hwek tout an hañvezh

An arc’hant gall a ren a-hed ar bloaz, ar bloaz a-bezh

Deomp da ganañ a-bouezh-penn

Hor c’hanaouennoù lonkerien

Dañsomp gant hor botoù-basket

Araok ma vo poent kousket

Ya, kanomp ar c’hrampouezh,

Ar sistr hag ar festoù-noz,
Ar c’habelloù krenn hag ar gweleoù kloz,

Ar chouchenn hag ar meurvein

Sachomp kuit ! setu ma tegouezh mor an douristed

Sachomp kuit ! emañ ar c’hirri-kampiñ o tont d’hon aloubiñ

Dalc’homp mat ! Bretoned, chomomp c’hwek tout an hañvezh,

Bremaik ez aimp da zispign arc’hant gall e Saint-Tropez.

Glav ‘ra ha plac’hed a zo laleno 

GWALLDAOL
- Penaos emañ ar bed hiziv ?

- Fall ar jeu, mignon kêr !

‘peus ket kle’t ar c’heloù

Er skinwel da greisteiz ?

Er skinwel da greisteiz

Keloù fall ‘m eus klevet

Marv eo ur plac’h yaouank

E kañv emañ Breizh a-bezh

- Petra ‘zo c’hoarvezet

Gant ar plac’h yaouank-se ?

- Tarzhet he deus ur vombezenn

A-greiz ma laboure

A-greiz ma laboure

Kollet he deus ar vuhez

Dalc’homp soñj, Bretoned

Dalc’homp soñj, me ho ped.

· Penaos emañ ar bed ganeoc’h ?

· Fall ar jeu, mignon kêr !

Klevet ‘m eus an istor

‘kreiz an deiz ba’ skinwel

‘kreiz an deiz ba’ skinwel

Diwar-benn stourmerien

Hag o deus lipet revr ’n enebour e-pad ar brezel

· Arabat disoñjal

Ar vBretoned koulskoude

Kouezhet evit Bro-C’hall

Tra ma kenlaboure

Tra ma kenlaboure

Pétain gant ar vBoched

Dalc’hit soñj, Gallaoued

Dalc’hit soñj, me ho ped.

· Penaos emañ ar bed hiziv ?

· Fall ar jeu, mignon kêr !

Stlejet er fank eo

Hor sevenadur, hor yezh ;

Hor sevenadur, hor yezh,

Stlejet da vat er pri

‘vel gwechall ar soudarded

E-barzh kamp lous Koñli

· N’eo ket ret teurel maen

Ouzh kement ki a harzh

Mard emaomp en anken

N’eo ket abalamour d’an tousmac’h

N’eo ket abalamour d’an dismeg

Met abalamour da varv ur plac’h 

Eo leun a c’hlac’har kalon ar vBretoned.

· Penaos emañ ar bed ganeoc’h ?

· Fall ar jeu, mignon kêr !

DAOULAGAD KLOZ

Bemdez, red an amzer, ma c’harantez,

Ha ma sonjoù teñval ha ma spioù ivez

Bemnoz, an amzer a dremen diyoul

Hag a spluj ac’hanon un tamm muioc’h ‘barzh an toull

Bemdez, bemdez, glav ‘ra, ma c’harantez,

Feiz ma buhez, em fenn hag em c’halon ivez

Bemnoz, daeroù tomm a ruilh war ma dremm

Daoulagad kloz, ‘m eus soñj eus ni hon-daou

Pa valeemp, asambles en ailhenn

Miz Ebrel, skoaz ouzh skoaz an eil 

Hag eben, dinec’h ha disoursi,
Er straedoù gleborek ‘oa o c’hwezhañ ‘r velkoni

Er gouloù bleiz, ma-unan en amc’houloù

Souchet en ur gorn o c’hedal fin an deiz

Hunvreal ‘ran e treuzen ar mogerioù

Didrouz evel un tasmant en deñvalijenn

Hunvreal ‘ran e lezan nijal ma ene kignet ‘vel un tan-noz

Diouzh ma bez yen, lec’h ma vrein ma c’horf-eskern

Penaos an diaoul, penaos ober ‘vit mont er-maez

Eus ma c’haoued anez en ur soñjal eus ni hon-daou

Pa valeemp, asambles e tommder

Miz-Even, skoaz ouzh skoaz an eil  

Hag eben, dinec’h ha disoursi,

Diarc’hen war un draezhenn didud en Euskadi

Kablus on da embann, ma c’harantez,

Mennozhioù dispac’hus ha disivoud

Eus an diavaez, ne viran, ma c’harantez

Netra ‘met ton ur c’han kozh a stourm a ganes hep gouzout

E valeemp, skoaz ouzh skoaz an eil

Hag eben, ‘vit ar wech diwezhañ

Asambles, dinec’h ha disoursi,
A-raok ma voe laeret ar frankiz diganin

TAOL PLED !

Taol pled ! mekanik diaoulek, prest omp d’az peurlazhañ

Taol pled ! mekanik satanazet, gouest omp d’az kwall-lazhañ

Ni hon eus ganet hor mibien er boan hag en anken

Ni hon eus ganet hor merc’hed e doan ar c’hemmeskailhez

Oc’h analañ da boultrenn

Ken diaes m’eo bet bevañ.

Taol pled ! mekanik diaoulek, prest omp d’az tistrujañ

Taol pled ! mekanik satanazet, gouest omp d’az kas da netra

Gwelet hon eus koshaat hon tadoù dalc’het war o gwele

Gwelet hon eus mervel hor mammoù eus an deiz d’egile

E disheol ar greizenn

Pep hini ‘guzh e gleñved en didrouz

Met piv n’eo ket bet dasskignet en hon touez ?

Paotr an interamant a zo aet d’an douar

E bered vihan ar vourc’h diouzh ar beure-mañ

Den nemet ar beleg, e brezegenn hag e groaz

Evit e gas d’an anaon da zeiz Kala-Goañv ;

Dindan ar glav pilpolos bountet gant ar gwalarn

Eo aet d’an douar paotr an interamant.

Taol pled ! mekanik diaoulek, prest omp d’az pulluc’hañ

Taol pled ! mekanik satanazet, gouest omp d’az puzuilhañ

Pehini ac’hanomp ‘vo an nesañ da glevout ‘kreiz an noz

Wig a wag hirisus karr an Ankoù o terriñ an didrouz

Ha ne glevoc’h ket, tudoù 

An dever oc’h hor c’hervel ‘vit sikour

Hor bed ‘tal an dañjer nukleel o c’hourdrouz ?

Paotr an interamant a zo aet d’an douar

E bered vihan ar vourc’h diouzh ar beure-mañ

Den nemet ar beleg, e brezegenn hag e groaz

Evit e gas d’an anaon da zeiz Kala-Goañv ;

Dindan ar glav pilpolos bountet gant ar gwalarn

Eo aet d’an douar paotr an interamant.

AR GORRIGANED

(Distro ar paour-kaezh lonker)

Da c’houloù-deiz

Miloù poan en e revr ‘oa ‘tont en-dro d’ar gêr

O vont gant e hent

E kavas ur skipailh a gorriganed

Ar gorriganed

‘oa o pediñ anezhañ da vont war o heul

En ur ganañ

Hag en ur zañsal en ur c’helc’h en-dro dezhañ

“Miloù deus ganeomp

Da zañsal en noazh ‘ba’ ‘r c’hoadoù !”

“Dañsal ganeoc’h

Ne rin ket lutuned ludig brein !”

Met n’en deus ket bet ‘r choaz

Hag o tañsal

Gant e vignoned nevez laouen en o-zouez

Miloù ‘sante

Ar garantez ‘c’h ‘ont ‘barzh dre e holl doulloù

Ha pa savas

Al loar-gann a-us d’ar c’hoadoù

Miloù ‘guitaas

E vignoned ar gorriganed

Rejouiset e galon

TEC’H, TEC’H, TEC’H

Tec’h paotr yaouank, tec’h plac’hig koant,

Na vezit ket eus ar re o kerzhout

Evel deñved, diskibien 

Sioul ha feal d’an doue „Skinwel“ ;

Dizertit ar renk, dinec’h ho spered,

Na vezit ket eus ar re o pistriañ

O fenn bemdez, hep teurel pled

Emañ ar pellurzhier o strinkell

Tec’h, tec’h, tec’h,

N’emañ ket amañ da lec’h

Tec’h, tec’h, tec’h

An doue „Skinwel“, bugel 

Tec’h, tec’h, tec’h,

N’emañ ket amañ da lec’h

Tec’h, tec’h, tec’h

An doue „Skinwel“, bugel.

Tec’h paotr yaouank, tec’h plac’hig koant,

Arabat deoc’h koll ho skiant vat

Kuit da vout strollet, evel razhed,

‘barzh arnodva an doue „Skinwel“

Tec’h, tec’h, tec’h,

N’emañ ket amañ da lec’h

Tec’h, tec’h, tec’h

An doue „Skinwel“, bugel 

Tec’h, tec’h, tec’h,

N’emañ ket amañ da lec’h

Tec’h, tec’h, tec’h

An doue „Skinwel“, bugel.

 GWERZ PAOTR LOEIZIG

Pa oa ‘r paotr Loeizig o lestriñ e Naoned

Ne oa nemet triwec’h vloaz, biskoazh n’en doa merdeet

Pa oa ‘r paotr Loeizig o lestriñ e Naoned

Ne soñje ket e vefe spontus an dreizhadenn

Ha lorc’h ‘oa ennañ da vezañ martolod

Keuz en doa da gae ar foz evelato

Ha lorc’h ‘oa ennañ da vezañ martolod

Keuz en doa pa guitaas e vuiañ-karet a-raok

A-raok partial war vor hep distro

P’o deus mouilhet an eorioù ‘tal aodoù Afrika

’vit kargañ koad ebena, sañset, d’an nebeutañ

P’o deus mouilhet an eorioù ‘tal aodoù Afrika

Taolet bet tud en noazh gant ar razhed d’ar strad

Ha ne ouie ket yezh an dud klañv ha paour-mañ

‘leñvoù e kleve ‘oa re boanius da c’houzañv

Ha ne ouie ket dremm an dud klañv ha paour-mañ

Gwel tasmantoù chadennet ‘lakae e gorf da grenañ

‘lakae e galon da ziwadañ

Un noz e oa ‘r paotr Loeizig en e wele

Gant ar boan kousket mat e savas en e goazez

Un noz e oa ‘r paotr Loeizig en e wele

E savas ‘vit finisañ gant ar gwallhunvre

Pa zistroas al lestr da borzh an Naoned

Ouzh e c’hortoz war ‘r c’hae ‘oa e vuiañ-karet

Pa zistroas al lestr da borzh an Naoned

Bez ‘oa ur plac’h yaouank war ar c’hae o ouelañ

He martolod marvet e bro koad ebena.

